RELATO DI PRENSA
Cu peticion pa pone atencion na precondicionnan esencial

GOBERNADOR REFUNJOL TA NOMBRA MIKE EMAN COMO FORMADOR
ORANJESTAD – Gobernador Fredis Refunjol awetardi, un siman despues di eleccion di parlamento dia 25 di september ultimo, a pidi lider di Partido di Pueblo Arubano (AVP), Mike Eman pa forma un gabinete cu por conta cu sosten di un mayoria den parlamento. Esaki Gobernador a haci en bista di opinion y consehonan cu ela ricibi durante conversacionnan di consulta e siman tras di lomba. Entretanto e resultado definitivo di eleccion ta conoci. Den e tarea di formacion, Gobernador ta pidi atencion pa necesidad di un ambiente gubernamental dirigi riba cooperacion y cohesion, pero tambe di medidanan structural pa stimula crecemento economico y sanacion di finansas publico. 
Gobernador a haci peticion na señor Eman pa, na bienestar general, forma un gobierno cu ta dispuesto pa inverti den algun precondicion pa desaroyo di Pais Aruba. 
Tarea di formacion
Den e tarea di formacion, Gobernador ta pidi atencion pa e gran necesidad pa den e periodo di gobernacion vernidero yega na un ambiente gubernamental y social, cu ta dirigi riba cooperacion y cohesion social. Puntonan di salida di un estado di derecho (democratico) y e principionan basico di asina yama behoorlijk bestuur mester forma e guia pa un gabinete transparente y decisivo. Esaki ta bay hunto cu creacion di un comunidad sin peliger cu perspectiva pa ofrece ciudadanonan independiente y comerciantenan responsabel e base pa desaroyo continuo. 
No automaticamente
Gobernador ta indica cu e desaroyo continuo aki no ta bay automaticamente, considerando e situacion economico actual y e perspectiva pa e añanan venidero. Pa e motibo ey ta prudente pa un proximo gabinete pone enfoca riba medidanan cu ta stimula recuperacion di crecemento economico. Na mes momento lo mester sanea finansas publico pa medio di medidanan structural den e periodo di gobernacion venidero.
Interes nacional
Considerando e interes nacional grandi di e tarea aki, Gobernador a pidi señor Eman pa pone su mes bon na altura di situacion di Pais Aruba y den su preparacion pa recomendacion pa nombramento di ministernan, sigui e procedimento manera describi den e decreto di Conseho di Minister di 9 di september 2009, tocante elegibilidad di ministernan. 

Den cuadro di ehecucion di e tarea di formacion aki, formador Eman semanalmente lo pone Gobernador na altura di progreso di su trabou.
Oranjestad, 2 di oktober 2009.
